
Løgtingið

Løgtingsmál nr. XX/2010: Uppskot til løgtingslóg um broyting í løgtingslóg um uppihald á stovni o.l.
Uppskot
til
løgtingslóg um broyting í løgtingslóg um uppihald á stovni o.l.

§ 1

Í løgtingslóg nr. 108 frá 22. desember 1999 um uppihald á stovni o.l., sum seinast broytt við løgtingslóg nr. 174 frá 22. desember 2009, verða gjørdar hesar broytingar:

1) Í § 2, stk. 1, 3 og 4, § 3, stk. 1 og § 7, stk. 1 verður ávikavist “pensjonistur” og “pensjónistur” broytt til: “fólkapensjónistur”.

2) Í § 3, stk. 3 og 5 og § 4, stk. 1 verður ávikavist “pensjonisturin” og “pensionisturin” broytt til: “fólkapensjónisturin”.

3) Í § 4, stk. 1 verður “pensjonistum” broytt til: “fólkapensjónistum”.

4) § 4, stk. 3 verður strikað, og stk. 4 og 5 verða hereftir stk. 3 og 4.

5) Í § 5, stk. 1 verður “Pensjonistar” broytt til: “Fólkapensjónistar”.

§ 2

Henda løgtingslóg kemur í gildi 1. januar 2011.
Kap. 1. Almennar viðmerkingar
Lógaruppskotið er partur av semju millum politisku flokkarnar á Løgtingi um pensjónsnýskipan. Endamálið við lógaruppskotinum er, at fyritíðarpensjónistar, sum búgva á bústovni, røktarheimi ella á Psykiatriska deplinum, frameftir skulu varðveita sína pensjón. 

Í dag gjalda pensjónistar ikki fyri uppihald á oman fyri nevndu búplássum, men hava eftir eina tíð ikki longur rætt til pensjón. Ístaðin fáa tey niðursetta pensjón ella eina upphædd til persónliga røkt. Hendan skipan verður nú broytt soleiðis, at fyritíðarpensjónistar varðveita sína pensjón, men skulu ístaðin at rinda eitt gjald fyri uppihaldið. Hetta lógaruppskotið umfatar tó bert rættin at varðveita pensjónina.   

Pensjónsskipanin frá 2000
1. januar 2000 varð nýggj almannapensjónslóg sett í gildi í Føroyum. Tá vórðu ásetingarnar um pensjónsviðurskifti hjá fólki, sum fara á stovn, tiknar burturúr pensjónslógini og ein nýggj lóg um uppihald á stovni kom ístaðin. Í viðmerkingunum til lógina um uppihald á stovni stendur, at táverandi landsstýrismaður kannaði, hvussu ein nýggj skipan kundi gerast, ið tryggjaði, at fólk varðveittu rættin til pensjón, men ístaðin rindaðu fyri uppihaldið. 

Ætlanin var, at nýggja skipanin skuldi fáa virknað frá 1. januar 2001. Síðani hevur spurningurin um pensjónsviðurskiftini hjá teimum, sum búgva á stovni, verið umrøddur við jøvnum millumbili í politisku skipanini og millum fakfólk og áhugafeløg. 

Í almenna kjakinum um bústaðarviðurskifti hjá fólki við serligum tørvi verður ofta borið fram, at í Føroyum verða fólk á stovni institutionaliserað. Hóast tað ofta verður hugsað um hølisviðurskifti í hesum sambandi, so er spurningurin um institutionalisering, eins nógv ein spurningur um fólk, sum búgva á stovni, skulu hava somu rættindi sum fólk í líknandi støðu sum búgva heima. T.v.s. um borgarin - tá hann flytur á stovn - varðveitir tey grundleggjandi rættindi, sum hann vildi havt, um viðkomandi búði heima.

Nevnast kann, at í sambandi við danska sosialreformin í 1990unum varð pensjónsskipanin í Danmark broytt soleiðis, at frameftir skuldu øll sum hava rætt til pensjón varðveita pensjónina og ístaðin rinda fyri uppihaldið á stovninum. Innan sosialrætt var gamla skipanin, har fólk mistu sína pensjón, nevnd totalinstitutionalisering. 

Í Føroyum er lóg um uppihald á stovni framhaldandi galdandi, sum m.a. regulerar hvussu leingi pensjónistar hava rætt til pensjón eftir teir eru fluttir á stovn ella stovnslíknandi bústað.  Leggjast skal aftrat, at skipanin er øðrvísi fyri tey, ið búgva á sambýlum. Fólk sum búgva á sambýlum innan eldrarøktina, Trivnaðartænastuna og Deildina fyri sinnisveik varðveita í dag sína pensjón og rinda fyri uppihaldið.

Niðanfyri verður núverandi pensjónsskipan hjá teimum ið búgva á bústovnum lýst. Eisini verður greitt frá, hvørjar broytingar lógaruppskotið leggur upp til. Síðani verða avleiðingarnar av broytingunum lýstar.

Pensjónsviðurskifti hjá búfólki á bústovnum innan Trivnaðartænastuna og Deildina fyri sinnisveik
Sambært § 2 í lóg um uppihald á stovni verður pensjónin útgoldin í 6 mánaðir, umframt innleggingartíð til pensjónist, sum flytur inn á stovn, sum er góðkendur sambært ásetingum í forsorgarlógini. Síðani dettur pensjónin burtur og fáa hesi ístaðin eina upphædd til persónligan tørv.
Henda skipan er galdandi fyri umleið 41 búfólk á 5 bústovnum undir Trivnaðartænastuni og Deildini fyri sinnisveik. Tað vil siga, at tey, sum flyta á bústovnin, missa rættin til pensjón 6 mánaðir eftir, at tey eru flutt inn.  

Lógarheimildin fyri stovnsetan av bústovnum er í § 16 í forsorgarlógini, ið eisini heimilar landsstýrismanninum at áseta nærri reglur um upphædd til at rinda fyri persónligan tørv, klæðir v.m. í kunngerð. Sambært kunngerðini veitir stovnurin búfólki eina upphædd til persónligan tørv. Upphæddin er aldurstreytað og verður javnað árliga sambært lóg um áseting og javning av almannaveitingum. 

Umframt ásetingarnar um upphædd til persónligan tørv, eru somuleiðis ásetingar um, at bústovnurin kann rinda flutningsútreiðslur og stovnurin kann eisini rinda búfólkunum eina upphædd til klæði. Tað er Nærverkið, sum rekur bústovnarnar og upphæddin til persónligan tørv, klæðir, persónlig røkt, hárrøkt o.s.fr. er partur av rakstrinum á stovnunum. Tó ikki á teimum stovnum, har Almannastovan rindar upphæddina til persónligan tørv.

Pensjónsviðurskifti hjá fólki, sum eru fastbúgvandi á Psykiatriska Deplinum

Sambært § 3 í lóg um uppihald á stovni kann Almannastovan taka avgerð um at lækka pensjónina hjá fólki, sum verða mett sum røktarkrevjandi ella mett óegnað til varandi útskriving frá einum vanligum sjúkrahúsi, sálarasjúkrahúsi ella deild, eftir 6 mánaðar innlegging. 

Almannastovan skal í hvørjum einstøkum føri meta um framtíðarútlitini hjá viðkomandi. Tekur Almannastovan avgerð um at lækka pensjónina, verður ein upphædd latin til rindan av útreiðslum til persónligan tørv. Í 2010 er upphæddin til persónligan tørv hjá fólki undir 60 ár 14.112 kr. árliga og 11.772 árliga til persónar yvir 60. Psykiatriski depilin rindar fult uppihald t.v.s. búpláss, mat, klæðir og heilivág fyri hesar pensjónistar.

Sambært upplýsingum frá Psykiatriska deplinum eru í løtuni um 15 persónar, sum eru liðugt viðgjørdir og sum einans eru innlagdir, tí pláss er ikki fyri teimum í sosialpsykiatriini, t.v.s. Deildini fyri sinnisveik hjá Nærverkinum. Síðani 2001 hevur ætlanini verið, at hesi skulu flyta á eitt sambýli, sum skal byggjast í Tórshavn. Óvist er, nær sambýlið verður liðugt, men játtan er sett av á Fíggjarlógini 2010 til byggingina, sum ætlandi kann húsa 16 fólkum. Viðmerkjast skal eisini, at 10 íbúðir til sinnisveik væntandi verða klárar í 2011, so tá verður møguliga pláss í sosialpsykiatriini.

Pensjónsviðurskifti hjá fyritíðarpensjónistum á ellis- og røktarheimum

Sambært § 4 í lóg um uppihald á stovni lækkar pensjónin hjá pensjónistum, sum fáa varandi uppihald á ellis – og røktarheimi, ella øðrum samsvarandi heimi.

Ein upphædd verður varðveitt til rindan av útreiðslum til persónligan tørv. Í 2010 er upphæddin til persónligan tørv hjá fólki undir 60 ár 14.112 kr. árliga og 11.772 árliga til persónar yvir 60. Tað er Almannastovan, sum rindar upphæddina til pensjónistarnir, ið annars fáa fult uppihald t.v.s. búpláss, mat, klæðir, frisør, heilivág v.m. frá ellis- og røktarheiminum.
Fyrtíðarpensjónistar á stovni skulu varðveita  pensjónina
Lógaruppskotið leggur upp til, at §§ 2, 3 og 4 verða broyttar soleiðis, at fyritíðarpensjónistar varðveita pensjónina. Støðan verður óbroytt fyri fólkapensjónistar. 

Tað fylgja skyldur við rættinum at varðveita sína pensjón, og sambært semjuni um pensjónsnýskipan, skulu fyritíðarpensjónistar frameftir rinda fyri uppihaldið á bústovnum, røktarheimum og Psykiatriska deplinum. Hetta lógaruppskotið fevnir, sum sagt í innganginum, ikki um tann partin av semjuni, sum snýr seg um gjaldsviðurskiftini, ið verða ásett sambært aðrari lóggávu. Her kann tó nevnast, at búfólk á sambýlum rinda fyri húsaleigu, hita, el, mat, klæðir, frisør, heilsutrygdargjald o.s.fr. 

Ætlanin er, at fyritíðarpensjónistar á bústovnum skulu rinda eftir somu skipan, sum búfólk á sambýli í somu tænastum. Tá tað kemur til fyritíðarpensjónistar á ellis- og røktarheimum, koma hesir helst undir somu skipan sum búfólk á røktarheiminum á Sandoynni ella sum búfólk á eldrasambýlum, ið varðveita sína  pensjón og rinda eina upphædd fyri uppihaldið, grundgjald fyri heimahjálp og tímasats fyri heimahjálp.

Viðvíkjandi búfólkunum á Psykiatriska deplinum sum varðveita fyritíðarpensjónina, skal sigast frá, at Almannamálaráðið og Heilsumálaráðið í løtuni arbeiða við at finna eina loysn á gjaldsviðurskiftunum.

Kap. 2. Avleiðingar av uppskotinum

Fíggjarliga avleiðingar fyri land og kommunur
Greitt er, at skulu fyritíðarpensjónistar varðveita sína pensjón, verða landsins útreiðslur til pensjónir hægri.  Hinvegin fylgja nakrar skyldur við rættinum til at varðveita sína pensjón. Á sambýlunum rinda fólk egingjald fyri uppihaldið t.v.s. húsaleigu, hita, el, heilivág, mat, klæðir o.s.fr.   

Búpláss 

Tað eru 43 fyritíðarpensjónistar, sum hava búpláss á stovnunum hjá Trivnaðartænstuni og eldrarøktini, sum verða fevnd av eini møguligari broyting. Harumframt eru 12 fyritíðarpensjónistar sum búgva á Pysiatriska deplinum á Landssjúkrahúsinum, sum eisini verða fevnd av eini møguligari broyting. Tað eru sostatt tilsamans 55 búpláss sum verða fevnd av hesari broyting, og fíggjarligar avleiðingar verða gjørdar í mun til hesi búplássini. Havast skal í huga, at pláss í styttri tíðarskeið kunnu standa tóm, tá fólk doyggja og onnur flyta inn, og verður ikki lagt upp fyri tí í hesum metingum. Somuleiðis verður neyðugt at tillaga játtanina hjá viðkomandi stovni, um broyting verður í pensjónsviðurskiftum hjá tí einstaka búfólkinum, orsakað av, at tá viðkomandi búfólk verður fólkapensjónistur, fer viðkomandi at fáa niðursetta pensjón, og stovnurin yvirtekur allar útreiðslur til persónligan tørv, og missur húsaleiguinntøku. Viðmerkjast skal, at í fíggjarligu metingunum er sami útrokningarháttur brúktur fyri Psykiatriska depilin á Landssjúkrahúsinum, sum fyri búpláss hjá Trivnaðartænastuni. Hetta er so treytað av, at Psykiatriski depilin verður gjørdur til eitt sambýli undir Landssjúkrahúsinum ella Nærverkinum. 

Útreiðslur til persónligan tørv (lummapening)
Sum áður er sagt, rindar landið  14.112 kr. um árið til persónligan tørv til ein brúkara sum er undir 60 ár og 11.772 kr. um árið til ein brúkara sum er yvir 60 ár.  Í 2011 er lagt upp fyri at 44 brúkarar eru undir 60 ár, og 11 brúkarar eru yvir 60 ár, og rindar landið umleið 750 tús.kr. um árið  eftir galdandi skipan til persónligan tørv, til hesi búfólkini á stovnunum. Hendan upphæddin fellur burtur, um búfólkini fáa pensjón ístaðin.

Útreiðslur til pensjón

Lógarbroytingin hevur  við sær, at búfólkini fáa útgoldið umleið 9,8 mió. kr. í  fyritíðarpensjón, útroknað eftir galdandi almannapensjónslóg. Gingið verður út frá, at pensjónistarnir ikki hava supplerandi inntøku og tí fáa fulla viðbót og viðbót til ávísar pensjónistar. Tað skal nevnast, at búfólk á sambýlum móttaka viðbót til ávísar pensjónistar, um tey lúka inntøkutreytirnar.

Húsaleiguinntøkur og útreiðslur vegna uppihald
Á eldrasambýlum og sambýlum undir Trivnaðartænastuni og Deildini fyri sinnisveik gjalda pensjónistarnir húsaleigu til stovnin og ein serlig skipan er fyri gjald fyri uppihald. Lagt er upp fyri at hetta verður so eisini galdandi fyri stovnarnar, sum verða fevndir av broytingini. Í metingini er gjaldið fyri leigu sett at vera 2.500 kr. um mánaðin, og útreiðslur til uppihald sett at vera 3.000 kr. um mánaðin, sum er áleið tað sama sum á stovnum undir Trivnaðartænastuni. Um 5.500 kr. er ein hóskandi upphædd, er ikki viðgjørt nærri. Sostatt fer inntøkan hjá stovnunum at vaksa við 1.650 tús.kr., og samstundis skuldu útreiðslur hjá stovnunum vegna uppihald minka við 1.980 tús.kr., orsakað av, at stovnurin ikki longur hevur útreiðslur vegna uppihald hjá búfólkunum, búfólkini fara at gjalda fyri hetta sjálvi. 

Útreiðslur til persónligan tørv

Í verandi skipan fáa búfólk á stovnunum nakrar tænastur, sum stovnurin rindar kostnaðin av – eitt nú heilivág, fysioterapi, hárfríðkan o.a. Broytingin kemur at hava við sær, at búfólk koma at gjalda fyri hesar tænastur, og játtanin til stovnarnar kann sostatt lækkast samsvarandi. Sambært upplýsingum frá Nærverk, eru útreiðslurnar til hesar tænastur umleið 1.000 kr./mðr. pr. búfólk. Men tað skal gerast vart við, at upphæddin á 1.000 kr./mðr. bert er vegleiðandi og skal takast við stórum fyrivarni. Upphæddin upp á 1.000 kr. er ikki váttað fyri búfólk á psykiatriska deplinum. Játtanin hjá stovnunum kann tí lækkast við 660 tús.kr. 

Skattainntøkur v/pensjón – landið

Meirskattainntøkurnar til landið verða ongar, orsakað av at fyritíðarpensjónistar hava ein serligan frádrátt í skattinum, sum merkir, at hesi ikki gjalda landsskatt. Metingin tekur ikki hædd fyri, at pensjónistar kunnu hava aðra inntøku enn pensjónina (eitt nú aðra pensjón ella rentuinntøkur) og harvið gjalda skatt. 

Skattainntøkur v/pensjón – kommunur

At búfólkini fáa útgoldið pensjón merkir at kommunurnar fáa umleið 1,2 mió. kr. meira inn í skatti.

Heilsutrygd
Sambært § 24, stk. 4 í løgtingslóg um almenna heilsutrygd, eru persónar, búsitandi á stovni og harvið fáa niðursetta almannapensjón, undantiknir gjaldinum. Sambært hesum uppskotinum fara hesi 55 búfólkini ikki longur at fáa niðursetta almannapensjón, og verða ikki longur undantikin gjaldinum.  Meirinntøkur hjá Heilsutrygd verða umleið 162 tús.kr. um árið.

Nettokostnaður fyri landið

Lógarbroytingin hevur við sær, at árligu útreiðslurnar hjá landinum økjast við uml. 4.571 tús. kr. netto. Skattainntøkurnar hjá kommununum væntast at hækka við umleið 1.2 tús. kr. árliga. Metingin skal takast við hesum fyrivarnum:

· Psykiatriski depilin á Landssjúkrahúsinum er gjørdur til sambýli í fíggjarligum útrokningum.

· Tað, sum búfólkini sambært metingini skulu gjalda í húsaleigu, er ikki viðgjørt, og tað kann sostatt vera, at húsaleiguinntøkan skal vera ein onnur. 

· Útreiðslur til uppihald og til persónligan tørv er ikki endaliga eftirkannað fyri allar stovnar, og upphæddin kann tí vera ein onnur. 

Umsitingarligar avleiðingar

Í sambandi við lógarbroytingina, verður eitt ávíst umsitingarligt arbeiði hjá Almannastovuni og Nærverkinum. Almannastovan skal viðgera málini um pensjón, og Nærverkið skal endurskoða raksturin av bústovninum, nú fyritíðarpensjónistar skulu rinda fyri uppihaldið. Væntast kann eisini, at nøkur av teimum, sum nú fara at varðveita sína pensjón, skulu hava hjálp til at umsita fíggjarviðurskifti síni, tað verið seg av møguligum verja sambært verjumálslógini ella av leiðaranum á bústovnum ella avvarðandi, sambært lógini um almannapensjónir.

Fíggjarligar avleiðingar fyri vinnuna

Uppskotið hevur ongar avleiðingar fyri vinnuna.

Avleiðingar fyri umhvørvið

Mett verður, at uppskotið ikki hevur við sær avleiðingar fyri umhvørvið.

Avleiðingar fyri serstøk øki í landinum

Mett verður, at uppskotið ikki hevur við sær avleiðingar fyri serstøk øki í landinum.

Sosialar avleiðingar fyri ávísar samfelagsbólkar ella felagsskapir

Lógaruppskotið leggur upp til munandi bata í rættarstøðuni hjá fólki, ið búgva á stovni. Fólk, sum búgva á stovni, fáa nú somu rættarstøðu, sum aðrir borgarar í líknandi støðu, tá tað kemur til fíggjarlig viðurskifti. Hinvegin viðførir uppskotið samstundis, at viðurskiftini hjá búfólki á sama stovni verða ymisk. Tað kann tykjast órættvíst, at 5 fólk, sum búgva á sama stovni við sama tilboði, skulu verða stillað ymiskt í pensjónshøpi, bert tí tey eru í ymiskum aldri. Búfólk í fólkapensjónsaldri fáa tó samhaldsfasta og tískil meira enn fólk í fyritíðarpensjónsaldri. 

Lógaruppskotið hevur eisini við sær ein munandi bata í fíggjarviðurskiftunum hjá teimum búfólkum, sum eru fevnd av broytingini. Upphæddin til persónligan tørv, og sum búfólkini eftir verandi skipan fáa útgoldið, er umleið 1.200 kr./mðr. Væntandi hava búfólkini rætt til hægstu fyritíðarpensjón, sum er umleið 12.500 kr./mðr. eftir skatt, arbeiðsmarknaðargjøld og gjald til Heilsutrygd. Húsaleigan og gjald fyri uppihald væntast at verða tilsamans 5.500 kr./mðr. Tað vil siga, at tiltøkupeningurin verður umleið 7.500 kr./mðr.

Millumtjóða sáttmálar
Uppskotið hevur ongar avleiðingar fyri millumtjóða sáttmálar. 
Talva: Yvirlit yvir avleiðingar
	 
	Fyri landið/

landsmyndug-leikar
	Fyri kommunalar myndugleikar
	Fyri pláss/øki í landinum
	Fyri ávísar samfelagsbólkar/ felagsskapir
	Fyri vinnuna

	Fíggjarligar/ búskaparligar avleiðingar
	Ja
	Ja
	Nei 
	Ja
	Nei

	Umsitingarligar avleiðingar
	Ja
	Nei
	Nei
	Nei
	Nei

	Umhvørvisligar avleiðingar
	Nei
	Nei
	Nei
	Nei
	Nei

	Avleiðingar í mun til altjóða avtalur og reglur
	Nei
	Nei
	Nei
	Nei
	Nei

	Sosialar avleiðingar 
	 
	 
	
	Ja
	 


Kap. 3. Serligar viðmerkingar

Til § 1, nr. 1, 2, 3 og 5
Við lógarbroytingini verða allar vendingar av orðinum pensjónistur, sum framman undan fevndi um bæði fólka- og fyritíðarpensjónistar, broyttar soleiðis, at talan frameftir einans er um fólkapensjónistar. Hetta er ein avleiðing av teirri broyting, sum verður gjørd í pensjónsskipanini.

Til § 1, nr. 4

Av tí, at skipanin við niðursettari pensjón (sonevndum: lummapengum) ikki longur verður galdandi fyri fyritíðarpensjónistar, verður serliga ásetingin í § 4, stk. 3 í lógini strikað.

Til § 2

	Jákup Mikkelsen                      løgtingsmaður

	John Johannessen   løgtingsmaður
	Karsten Hansen 

løgtingsmaður
	Kári P. Højgaard           løgtingsmaður

	Óli Breckmann

løgtingsmaður

Viðgjørt: 








Eirargarður 2  •  FO-100  Tórshavn
Tel: +298 304000  •  Fax: +298 304045  •  E-mail: amr@amr.fo
Síða 7 av 7

